Галина Семёнова
КЫЛ ИНТЫЕ – ЦИФРА
Шаерамы кылдоз национальной электрон библиотека. Со Удмуртиысь вань библиотекаослэн электрон архивзы выллем луоз.
Удмуртиысь культурая, печатья но иворъёсъя министр Дмитрий Иванов верамъя, библиотекаын ужасьёс арлы быдэ 500 книгаосты но 2 сюрс газет-журналъёсты цифрае выжтозы. Печатлам кылэз туала форматэ выжтон мынэ ини.

– Туэ укмыс толэзь куспын оцифровка лэсьтэмын ини 1 сюрс 774 документлы. Национальной библиотекаын утисько 1 но ӝыны миллионлэсь трос книгаос но документъёс. Соосты ваньзэ туала форматэ выжтыны кулэ луозы дасо аръёс. Но та ужез одно ик лэсьтоно. Котькуд адями уг быгаты книга-лы мыныны. Нош электрон библиотека сыче луонлык сётэ, – шуиз Дмитрий Иванов.

Книгаосты туала форматэ выжтон бордын али ужало 3 кун но 32 муниципал библиотекаос. Матысь аръёсы шаерысьтымы вань библиотекаос та уже пыриськыны кулэ ини.

